
Annotatsiya. Ushbu maqolada sarimsoqpiyoz oʻsimligining morfologik tuzilishi hamda uni yetishtirish 
texnologiyalari tahlil qilingan. Sarimsoqpiyoz oʻg‘itga ancha talabchan boʻlib, qishga chidamli, ser hosil ekin turi 
hisoblanadi. Ekiladigan sarimsoqpiyoz pallalari agrotexnik talab boʻyicha yuqori unuvchan, kasalliklardan holi, 
sinmagan, vazndor boʻlishi lozim.  
 
Kalit soʻzlar: sarimsoqpiyoz, yetishtirish texnologiyasi, nav, ekish sxemasi, ertapishar, hosildorlik.  

Abstract. This article analyzes the morphological structure of garlic and the technologies for its cultivation. 
Garlic is a crop that is demanding in terms of fertilizers, resistant to cold, and highly productive. Garlic cloves 
used for planting must meet agrotechnical requirements: they should have high germination rates, be free from 
diseases, undamaged, and of sufficient weight. 
 
Keywords: garlic, cultivation technology, variety, planting scheme, early-ripening, yield. 

Oʻzbekiston Respublikasi Prezidentining 2020-yil 15-oktyabrdagi PQ-4863-sonli 

“Sarimsoqpiyoz hamda toʻqsonbosti usulida sabzavot mahsulotlarini yetishtirish va eksport 

qilishni koʻpaytirish chora-tadbirlari toʻg‘risida”gi qarori qabul qilindi. Qaror ijrosini 

ta’minlash maqsadida sarimsoqpiyoz yetishtirish boʻyicha keng koʻlamli ishlar amalga 

oshirilmoqda. Dunyo boʻylab har yili taxminan 27 million tonna yoki aholi jon boshiga 3,3 kg 

sarimsoqpiyoz yetishtiriladi. Oʻrtacha hosildorlik bir gektardan 10-15 tonnani tashkil qiladi. 

Dunyoda sarimsoqpiyozning asosiy eksportchilari: Xitoy, Janubiy Koreya, Myanma, Misr, 

Ukraina va Oʻzbekiston. Bular, asosan, yiliga aholi jon boshiga 5 kg dan ortiq sarimsoqpiyoz 

mailto:pirnazarova_madina1996@mail.ru

yetishtiradigan mamlakatlardir. Sarimsoqning yirik importchilari Rossiya va Yevropa Ittifoqi 

davlatlari hisoblanadi. Sarimsoqpiyoz va piyoz ekinlari Oʻzbekistonda sabzavot ekinlari 

yetishtirilayotgan umumiy maydonining 18-20 foizini tashkil etadi. 

Oʻzbekiston hududida sentyabr-oktyabr oylarida 6772 gektar dala maydonlarida va 

1807 gektar issiqxonalarda, jami 8579 gektar maydonga sarimsoqpiyoz ekiladi. 

Mamlakatimizda madaniy sarimsoqpiyozning ikki turi mavjud boʻlib, biri gulpoya 

chiqarmaydi, ikkinchisi gullab urugʻ hosil qiladi. Sarimsoqning Oʻzbekistonda tarqalgan 

gulpoya chiqaruvchi navlari serhosil, qishga chidamli hisoblanadi. Sarimsoqpiyoz o‘ziga xos 

morfologik tuzilishi ega bo‘lib ularga: bargining tub qismi qovurg‘asimоn, yuqоri qismi esa 

nоvsimоn bo‘lishi, ildiz tizimi popuk ildizga ega bo’lib, gullari mayda ikki jinsli 

qoʻngʻiroqsimon rangi esa oq yoki binafsha rangda bo‘lishi kabi xususiyatlari kiradi. Piyozi 

murakkab, pardasimon umumiy qobiq ichida mayda piyozchalari boʻladi. Yurtimiz hududida 

barcha viloyatlarda sarimsoqpiyozning uchta navi ertapishar “MayskiyVIR” va “Chidamli”, 

kechpishar “Yujno- fioletoviy” navlari ekiladi. Oʻzbekiston hududida ekish uchun tavsiya 

etilgan qishloq xoʻjalik ekinlari Davlat reyestriga kiritilgan sarimsoq navlarining tavsifi 

quyidagi jadvalda keltirilgan.  

1-jadval 

Navning 

nomi 

Oʻsuv 

davri, 

kun 

Pishib 

yetilishi 

Piyoz- 

boshning 

oʻrtacha 

vazni, g. 

Piyoz- 

bosh 

shakli 

Piyoz bosh 

rangi 

Saqla nishi 

“Yujno-

fioletoviy” 
90-94 kechpishar 23-25 

yassi 

yumaloq 
siyohrang 

yaxshi 

saqlanadi 

“Chidamli” 95-100 ertapishar 15-18 
yassi 

yumaloq 
oq sarg‘ish 

yaxshi 

saqlanadi 

“Mayskiy 

VIR” 
99-103 ertapishar 18-20 yumaloq oq 

yaxshi 

saqlanadi 

 

Sarimsoqpiyoz asosan pallasidan ekib ko‘paytiriladi. Agrotexnik talablar bo‘yicha bir 

gektar maydonga 1000-1500 kg sarimsoqpiyoz pallalari ekilishini inobatga olsak Respublika 

bo‘yicha taqriban 7 721 – 11 153 tonna sarimsoqpiyoz urug‘i ekiladi.  

Urug‘ tanlash ekish oldidan bajariladigan oʻta muhim jarayon hisoblanadi. Ekiladigan 

piyozboshchalari agrotexnik talab boʻyicha yuqori unuvchan, kasalliklardan holi, sinmagan, 

vazndor boʻlishi lozim. Sarimsоqpiyoz, ayniqsa uning kuzgi navlari sоvuqqa chidamli. Ildizi 

0°C oʻsa bоshlaydi, 3-5°C yaxshi oʻsadi, 6-8°C esa koʻchati unib chiqadi. Pallasining 

shakllanishi 15-20°C, pishib yetilishi esa 20-25°C da kechadi. 

Ekin maydonini tayyorlash. Dastlab maydon begona oʻt va oʻtmishdosh ekin 

qoldiqlaridan tozalanadi. Sarimsoqpiyozning eng yaxshi oʻtmishdoshlari – bodring, poliz 

ekinlari, erta pishar karam hamda kartoshkadan keyin ekilsa, maqsadga muvofiqdir. Chunki 

bu ekinlar vegetatsiya davrida 2-3 marta kultivatsiya qilinishi hamda tup oralig‘i 

yumshatilishining hisobiga koʻpchilik begona oʻtlar yoʻqotiladi va yer ulardan tozalanadi. 

Sarimsoqpiyoz oʻg‘itga ancha talabchan hisoblanadi. Shuning uchun sarimsoqpiyoz 

yetishtirishda shudgorlashdan oldin yerga gektariga 15-20 tonna organik oʻgʻit, kimyoviy 

oʻgʻitlar esa 200 kg azоt, 140-160 kg fоsfоr, 60-75 kg kaliy solinadi. Yer 20–25 sm chuqurlikda 

P-5-35M, PN-4-35 va PYA-3-35 markali pluglar bilan yumshatilib, yirik kesaklar 

maydalangach, yaxshilab tekislanadi va sug‘orish egatlari olinadi.  

Sarimsoqpiyoz yilning ikki mavsumida bahor va kuzda ekiladi. Kuzgi ekishni iyul 

oyining oʻrtalaridan oktyabr oyining oʻrtalarigacha ekish mumkin. Ekishning eng maqbul payti 

avgust-sentyabr oylaridir. Bundan kechiktirib ekilsa, kuzda yaxshi ildiz olishga ulgurmaydi, 

oqibatda qishki past haroratdan va turli kasalliklardan zararlanadi.  

Sarimsoqpiyoz oʻsimligi mexanik tarkibi yengil, unumdor yerlarda, shuningdek, soz 

tuproqli va yaxshi oʻg‘itlangan qumloq tuproqli yerlarda, tarkibida 5% gumus boʻlgan 

tuproqlarda yaxshi oʻsadi. Sarimsоqpiyoz lentasimоn ikki va uch qatоrlab ekish sxemasi, 45x6 

sm, (50+20) 6/2 sm, (50+20+10) 6/3 sm, sxemalarda ekiladi.Har bir sarimsoqpiyozda 7-8 

tadan 30-35 tagacha sarimsoqpiyoz pallalari bo‘lib, ular ekish davrida ajratiladi va har bir 

pallalar alohida-alohida ekish sxemasi bo‘yicha ekiladi. Ekish tadbirlari har xil yasama 

moslamalar bilan amalga oshiriladi. Sarimsoqpiyozning oʻsishi uchun optimal harorat 

rivojlanishining birinchi davrida 5-10 оС, pallalar hosil qilayotganda 15-20 оС va 

yetilayotganda 20-25 оС boʻlishi kerak. 20 оС dan yuqori haroratda ildizlarning oʻsishini 

toʻxtatib qoʻyadi. Oʻsuv davrida 5-6 marta sugʻoriladi, oziqlantiriladi  

Sarimsoqpiyoz qator oralarini yumshatish, begona oʻtlarni yoʻqotish, chopiq qilish, 

gulpoyalarini sindirib tashlash, mineral oʻg‘itlar bilan oziqlantirish va chirindi bilan 

mulchalash hosildorlikni ancha oshiradi. Sarimsoqpiyozga KRN-4,2 kultivatori bilan oʻsuv 

davrida 4-6 marta 12-15 sm chuqurlikgacha ishlov berilib kultivatsiya qilinadi. 

Oʻzbekiston sharoitida sarimsoqpiyoz zararkunandalaridan piyoz pashshasi, 

kasalliklardan soxta un-shudring mozaika, sarg‘ayish, boʻg‘in chirish kasalligi bilan 

zararlanadi. Buning oldini olish uchun oʻsimlik yoppasiga chiqa boshlaganda 0,2% li texnik 

xlorofos yoki 0,2% li BI-58 eritmasi purkaladi, 2,5 ml metafosni gektariga 15-20 kg.dan 

sarflab changlatiladi. Soxta un-shudring kasalligini oldini olish maqsadida 1% li bordo 

suyuqligi purkaladi.  

Hosilni yig‘ishtirish. Sarimsoqpiyoz yig‘ib olinguncha 2 oyda bir marta dori purkab 

turiladi. Sarimsoqpiyozni pishganini gulpoyasining sarg‘ayishi, boʻg‘imlarining yumshoq 

boʻlishidan bilish mumkin. Sarimsoqpiyoz hosilini iyun-iyul oylarida yig‘ishtirib olish kerak, 

aks holda uning pallalari bir biridan ajralib ketadi, hosil nobud boʻladi, tovarbopligi hamda 

saqlashga yaroqliligi pasayadi. Hosil belkurak bilan yerdan koʻtarilib, qoʻl bilan terib olinadi, 

keyin quritiladi. Bargi va gulpoyasi boʻg‘inidan 3–5 sm qoldirilib kesib tashlanadi, piyozlari 

mayda-yirikligiga qarab saralanadi. Tarkibida qand, S, V vitaminlari, efir moyi, fitonsidlar bor. 

Uni oziq-ovqat sifatida iste’mol qilganda bakteritsid, antiparazitlar va zamburug’larga qarshi 

ta’sir kuzatiladi.  

Xulosa qilib shuni aytish mumkinki, sarimsoqpiyoz oʻsimligi fitansitga boy oʻsimlik 

boʻlib, quyosh nuri yaxshi tushib turadigan, namlik darajasi oʻrtacha, tuproq organik moddalar 

bilan boyitilgan muhitda yaxshi va tez oʻsadi. Sarimsoqpiyoz pallalarini ekish sxemasi ishlab 

chiqish ekin maydonining tuproq iqlim sharoitidan kelib chiqib tanlanadi. O‘tkazilgan tahlillar 

natijasida ekish tadbirlari asosan qo‘l mehnatida ilmiy asoslanmagan yasama moslamalar va 

bizning tuproq iqlimimizga moslashmagan xorijiy ekish mashinalari yordamida amalga 

oshirilmoqda. Bu esa ekishga qo‘yilgan talablarga mos kelmaydi. Agrotexnik talablar bo‘yicha 

ekish sxemasiga mos sarimsoqpiyoz pallalarini ekadigan mashinalarni ishlab chiqish va 

ularning ishchi organlarini takomillashtirishga oid ilmiy tadqiqot ishlarini olib borish lozim. 

Ekishga tayyorlangan dalalarda urugʻlarni ekish jarayonlarini agrotexnik talablar darajasida 

amalga oshirish ekish sifatining oshishi, urugʻlik va mehnat sarfining kamayishiga erishiladi. 

